პროექტი

დადგენილება N
2020 წლის                                        ქ. თბილისი
,,იზოლაციისა და კარანტინის წესების დამტკიცების შესახებ” საქართველოს მთავრობის 2020 წლის 23 მაისის N322 დადგენილებაში ცვლილების შეტანის თაობაზე

მუხლი 1. ,,ნორმატიული აქტების შესახებ“ საქართველოს ორგანული კანონის მე-20 მუხლის მე-4 პუნქტის შესაბამისად, ,,იზოლაციისა და კარანტინის წესების დამტკიცების შესახებ” საქართველოს მთავრობის 2020 წლის 23 მაისის N322 დადგენილებაში (www.matsne.gov.ge; 23/05/2020; 470230000.10.003.022034) შეტანილ იქნეს ცვლილება და დადგენილებით დამტკიცებული „იზოლაციისა და კარანტინის წესების“ მე-17 მუხლის:
ა) პირველი, მე-2, მე-3, მე-4 და მე-5 პუნქტები ჩამოყალიბდეს შემდეგი რედაქციით:
„1. სახელმწიფო გასაცემლების (სახელმწიფო პენსია, სახელმწიფო კომპენსაცია, სოციალური პაკეტი, და ა.შ.) გარდამავალ ეტაპზე უწყვეტად გაცემის უზრუნველყოფის მიზნით, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს (შემდგომში – სამინისტრო) სახელმწიფო კონტროლს დაქვემდებარებულმა საჯარო სამართლის იურიდიულმა პირმა – სოციალური მომსახურების სააგენტომ (შემდგომში – სააგენტო) არ განახორციელოს სახელმწიფო გასაცემლების შეჩერება, მიუხედავად კანონმდებლობით დადგენილი შეჩერების საფუძვლ(ებ)ის წარმოშობისა, გარდა პირის წინასწარ პატიმრობაში ყოფნისა. ამ შემთხვევაში გასაცემლის ადმინისტრირება განხორციელდება შესაბამისი გასაცემლის ადმინისტრირებისთვის კანონმდებლობით დადგენილი პირობებით, ხოლო შეზღუდული შესაძლებლობის  სტატუსის მქონე პირებს შეუჩერდეს სახელმწიფო გასაცემლის გაცემა ამ მუხლის მე-4 პუქტით განსაზღვრული ვადის გასვლის შემდეგ.
2. შესაბამისი სახელმწიფო გასაცემლების ადმინისტრირების ორგანო გათავისუფლდეს გასაცემლის ადმინისტრირების ვალდებულებისაგან,  რამაც შესაძლოა, გამოიწვიოს გასაცემლის შეჩერება, გარდა პირის წინასწარ პატიმრობაში ყოფნისა, რა დროსაც გასაცემლის ადმინისტრირება განხორციელდება კანონმდებლობით დადგენილი პირობებით..  
3. სააგენტო უფლებამოსილია, სახელმწიფო გასაცემლების და სოციალური დახმარებების დანიშვნა, განახლება და/ან მათ ადმინისტრირებასთან დაკავშირებული სხვა ურთიერთობების წარმოება განახორციელოს ელექტრონული ფორმით მოწოდებული განცხადების და/ან მატერიალური დოკუმენტის ელექტრონული ასლის საფუძველზე. 
4.  „სამედიცინო-სოციალური ექსპერტიზისათვის საჭირო ფორმების დამტკიცების შესახებ“ საქართველოს შრომის, ჯანმრთელობისა და სოციალური დაცვის მინისტრის 2007 წლის 27 თებერვლის №64/ნ ბრძანების მოთხოვნათა შესაბამისად გაცემულ იმ სამედიცინო-სოციალური ექსპერტიზის აქტის ამონაწერებს (ფორმა №IV-50/4) და, შესაბამისად, ამ ამონაწერებით გათვალისწინებულ სტატუსებს, რომელთა საფუძველზე შეზღუდული შესაძლებლობის სტატუსის მორიგი გადამოწმების ვადად განსაზღვრულია 2020 წლის დეკემბერი და შემდგომი პერიოდი, შეუნარჩუნდეთ იურიდიული ძალა  2021 წლის 1 ივნისამდე. ამ ვადის ამოწურვის შემდეგ ამ გასაცემლის ადმინისტრირება განხორციელდება შესაბამისი გასაცემლის ადმინისტრირებისთვის კანონმდებლობით დადგენილი პირობებით.
5. „დემოგრაფიული მდგომარეობის გაუმჯობესების ხელშეწყობის მიზნობრივი სახელმწიფო პროგრამის დამტკიცების შესახებ“ საქართველოს მთავრობის 2014 წლის 31 მარტის №262 დადგენილების ფარგლებში, სსიპ – სოციალური მომსახურების სააგენტომ არ განახორციელოს ამავე დადგენილებით დამტკიცებული სახელმწიფო პროგრამის მე-5 მუხლის პირველი პუნქტით განსაზღვრული ბენეფიციარების ოჯახების ფაქტობრივი საცხოვრებელი ადგილის გადამოწმება (ბენეფიციარების ცხოვრების ფაქტის დადასტურების მიზნით) და ფულადი დახმარება გაიცეს ამ პროგრამის ფარგლებში სააგენტოს მიერ ადმინისტრირებულ მონაცემთა ბაზაში არსებული ინფორმაციის მიხედვით, გარდა ამ პროგრამის ფარგლებში დადგენილი გამონაკლისებისა (სსიპ - სახელმწიფო სერვისების განვითარების სააგენტოს მიერ წარმოებული ბაზის მიხედვით: გარდაცვალება, მოქალაქეობის დაკარგვა ან/და საქართველოს შინაგან საქმეთა სამინისტროს მიერ წარმოებული მონაცემთა ბაზის მიხედვით - საზღვრის კვეთა).“;
ბ) მე-6 პუნქტის:
ბ.ა) „ბ“ ქვეპუნქტი ჩამოყალიბდეს შემდეგი რედაქციით:
„ბ) მონაცემთა ბაზაში რეგისტრირებულ 100 001-ზე ნაკლები სარეიტინგო ქულის მქონე ოჯახებთან მიმართებით სააგენტომ უწყვეტად გააგრძელოს ფულადი სოციალური დახმარების – საარსებო შემწეობის გაცემა, მიუხედავად სააგენტოს ინიციატივით „ქვეყანაში სიღატაკის დონის შემცირებისა და მოსახლეობის სოციალური დაცვის სრულყოფის ღონისძიებათა შესახებ“ საქართველოს მთავრობის 2010 წლის 24 აპრილის №126 დადგენილებითა და „სოციალური დახმარების შესახებ“ საქართველოს მთავრობის 2006 წლის 28 ივლისის №145 დადგენილებით გათვალისწინებული კომპეტენციისა და უფლებამოსილების ფარგლებში ან/და სხვადასხვა წყაროებიდან მიღებული და/ან აღმოჩენილი (გამოვლენილი) დადასტურებული ინფორმაციისა, გარდა იმ შემთხვევებისა, როცა ოჯახის სოციალურ-ეკონომიკური მდგომარეობის განმეორებითი გადამოწმება მოთხოვნილია უშუალოდ ოჯახის მიერ.“;
ბ.ბ.) „გ“ ქვეპუნქტის შემდეგ დაემატოს შემდეგი შინაარსის „გ1“ ქვეპუნქტი:
„გ1) ამ პუნქტის „გ“ ქვეპუნქტით გათვალისწინებულ შემთხვევებში (პენიტენციურ დაწესებულებაში განთავსება, სპეციალიზებულ დაწესებულებაში ან მინდობით აღზრდაში განთავსება, საზღვრის კვეთა) გამოკლებული წევრ(ებ)ის უკან დაბრუნების/დამატების შემთხვევაში სააგენტო ოჯახის მიმართვის საფუძველზე უზრუნველყოფს ოჯახის სოციალურ-ეკონომიკური მდგომარეობის ხელახალ გადამოწმებას, სხვა შემთხვევაში საარსებო შემწეობის გაცემა გაგრძელდება  გადაანგარიშებული ოდენობით ამ წევრ(ებ)ის კუთვნილი თანხის გამოკლებით;“;
გ) „ვ“ ქვეპუნქტი ჩამოყალიბდეს შემდეგი რედაქციით:
„ვ) სააგენტო არ არის უფლებამოსილი, შეწყვიტოს ოჯახის რეგისტრაცია მონაცემთა ბაზაში, თუ ოჯახის მიერ დარღვეულია „ქვეყანაში სიღატაკის დონის შემცირებისა და მოსახლეობის სოციალური დაცვის სრულყოფის ღონისძიებათა შესახებ“ საქართველოს მთავრობის 2010 წლის 24 აპრილის №126 დადგენილებით დამტკიცებული წესის მე-6 მუხლის პირველი პუნქტის „დ“ ქვეპუნქტით გათვალისწინებული ვალდებულებები, ასევე, საქართველოს შრომის, ჯანმრთელობისა და სოციალური დაცვის მინისტრის 2010 წლის 20 მაისის №141/ნ ბრძანებით დამტკიცებული „სოციალურად დაუცველი ოჯახების სოციალურ-ეკონომიკური მდგომარეობის შეფასების და ამ ოჯახებში მცხოვრებ ბავშვთა შესახებ ინფორმაციის აღრიცხვის და რეფერირების წესის“ მე-14 მუხლით გათვალისწინებულ შემთხვევებში, გარდა იმ შემთხვევებისა, როცა ოჯახი სააგენტოს უფლებამოსილ პირს არ აძლევს ქონების/დოკუმენტების დათვალიერების საშუალებას ან  ოჯახი უარს აცხადებს დეკლარაციის/ბავშვის დეკლარაციის  შევსებაზე და/ან მონაცემთა ბაზაში რეგისტრაციაზე ან თუ ოჯახის ყველა წევრს არ გააჩნია დეკლარაციის შევსებისათვის კანონმდებლობით განსაზღვრული საბუთები ან ოჯახმა მისამართის ცვლილების საფუძველით, განმეორებითი შეფასების განაცხადით მიმართა სააგენტოს და ახალ მისამართზე სოციალური აგენტის ვიზიტ(ებ)ის შედეგად დასტურდება, რომ ოჯახი არ ცხოვრობს აღნიშნულ მისამართზე.“;
დ) დაემატოს შემდეგი შინაარსის მე-10 პუნქტი: 
„10. ამ მუხლის საფუძველზე გაცემული სახელმწიფო გასაცემლების/სოციალური დახმარებების თანხები არ ჩაითვალოს ზედმეტად გაცემულად და არ დაექვემდებაროს უკან დაბრუნებას.“. 
მუხლი 2. დადგენილება ამოქმედდეს გამოქვეყნებისთანავე.  


პრემიერ-მინისტრი                                                                                          გიორგი გახარია


განმარტებითი ბარათი
,,იზოლაციისა და კარანტინის წესების დამტკიცების შესახებ” საქართველოს მთავრობის 2020 წლის 23 მაისის N322 დადგენილებაში ცვლილების შეტანის თაობაზე“ 
საქართველოს მთავრობის დადგენილების პროექტზე:

ინფორმაცია პროექტის შესახებ
პროექტის მომზადება განპირობებულია შემდეგი გარემოებით:
ეპიდემიოლოგიური მდგომარეობიდან გამომდინარე  დადგენილებით დამტკიცებული „იზოლაციისა და კარანტინის წესების“ თანახმად, შეზღუდული შესაძლებლობის მქონე პირებს, ვისაც სტატუსის ხელახალი დადგენა/გადამოწმება ესაჭიროებოდათ, სამედიცინო-სოციალური ექსპერტიზის აქტის ამონაწერებს შეუნარჩუნდათ იურიდიული ძალა 2020 წლის 1 ივლისამდე, შესაბამისად, ამ პერიოდამდე შეუფერხებლად გაიცემოდა მათთვის განკუთვნილი სოციალური პაკეტი. 
ქვეყანაში დაწესებული შეზღუდვების ფონზე, განსაკუთრებით ტრანსპორტის მოძრაობის შეზღუდვის გამო  შეზღუდული შესაძლებლობის მქონე პირებს ექმნებათ გადაადგილების პრობლემები, როცა მათ აქვთ სამედიცინო-სოციალური ექსპერტიზის ვადიანი აქტი და უწევთ შეზღუდული შესაძლებლობის სტატუსის გადამოწმება/ხელახლა დადგენა.
შესაბამისად, მიზანშეწონილია, შეზღუდული შეასძლებლობის სტატუსის მქონე პირებს, რომელთაც შესაძლებლობის სტატუსის მორიგი გადამოწმების ვადად განსაზღვრული აქვთ 2020 წლის დეკემბერი და შემდგომი პერიოდი, შეუნარჩუნდეთ იურიდიული ძალა  2021 წლის 1 ივნისამდე. შესაბამისად, გაგრძელდება სოციალური პაკეტის შეუფერხებელი გაცემა.
გარდა აღნიშნულისა, სხვადასხვა სოციალური კატეგორიების (ასაკით პენსიონერები, შეზღუდული შესაძლებლობის მქონე პირები, კომპენსაციის მიმღები პირები, სოციალურად დაუცველი ოჯახები და ა.შ.) ადმინისტრაციული წარმოების განხორციელების მიზნით (გასაცემლის დანიშვნა/განახლება) სსიპ სოციალური მომსახურების სააგენტოში ვიზიტების მაქსიმალურად შეზღუდვის მიზნით, ადმინისტრირების ორგანოს მიეცეს უფლებამოსილება სახელმწიფო გასაცემლების და სოციალური დახმარებების დანიშვნა, განახლება და/ან მათ ადმინისტრირებასთან დაკავშირებული სხვა ურთიერთობების წარმოება განახორციელოს ელექტრონული ფორმით მიწოდებული განცხადების და/ან მატერიალური დოკუმენტის ელექტრონული ასლის საფუძველზე (როგორც ეს ქვეყანაში არსებული საგანგებო მდგომარეობის დროს ხორციელდებოდა). 
[bookmark: _GoBack]დადგენილების პროექტით, მიღებული გამოცდილების და არსებული პრაქტიკის საფუძველზე ასევე ზუსტდება სახელმწიფო გასაცემლების და სოციალური დახმარებების პანდემიის პერიოდში ადმინისტრირების ტექნიკური საკითხები. 



ბავშვის უფლებრივ მდგომარეობაზე სამართლებრივი აქტის ზეგავლენის შეფასება
	პროექტის მიღების შედეგად შშმ ბავშვებს, რომელთაც შესაძლებლობის სტატუსის მორიგი გადამოწმების ვადად განსაზღვრული აქვთ 2020 წლის დეკემბერი და შემდგომი პერიოდი, შეუნარჩუნდებათ იურიდიული ძალა  2021 წლის 1 ივნისამდე. 
ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტით გათვალისწინებული ღონისძიებები არ გამოიწვევს სახელმწიფო ბიუჯეტიდან დამატებითი ფინანსური რესურსების გამოყოფის საჭიროებას.
პროექტის მოსალოდნელი შედეგები
პროექტით გათვალისწინებული ღონისძიებების შედეგად, ხელი შეეწყობა ახალი კორონავირუსით (SARS-COV-2) გამოწვეული ინფექციის (COVID-19) გავრცელების პრევენციას, შემსუბუქდება სხვადასხვა სოციალურ კატეგორია მიკუთვნებულ პირთა მდგომარეობა.   
პროექტის განხორციელების ვადები
დადგენილება ამოქმედდება გამოქვეყნებისთანავე.
პროექტის ავტორი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო. 
